
Sri T R Chari’s stotra collection

స్తోత్రాది

ఓం
శ్రీ లక్ష్మీనృసింహ పరబ్రహ్మణే  నమః ।
శ్రీ పద్మావతీ సమేత వేఙ్కటేశాయ నమః ।
శ్రీ విష్ణవే  పరమాత్మనే నమః ।
శ్రీమతే  రామానుజాయ నమః ।
శ్రీ నిగమాన్త మహా దేశికాయ నమః ।
శ్రీ సాయిరామ్ ।

॥ ఆదిత్యహృదయమ్ ॥

తతోయుద్ధపరిశ్రాన్తం    సమరే చిన్తయా స్థితమ్  ।
రావణం చాగ్రతో  దృష్ట్వా  యుద్ధాయ  సముపస్థితమ్  ॥ ౧ ॥
దైవతైశ్చ   సమాగమ్య ద్రష్టుమభ్యాగతో   రణమ్ ।
ఉపగమ్యాబ్రవీద్రామమగస్త్యో   భగవానృషిః ॥౨ ॥
రామ రామ మహాబాహో శ‍ృణు గుహ్యం సనాతనమ్ ।
యేన సర్వానరీన్వత్స సమరే విజయిష్యసి ॥ ౩ ॥
ఆదిత్యహృదయం పుణ్యం సర్వశత్రువినాశనమ్  ।
జయావహం జపేన్నిత్యమక్షయ్యం పరమం శుభమ్ ॥ ౪ ॥
సర్వమఙ్గళమాఙ్గల్యం   సర్వపాపప్రణాశనమ్  ।
చిన్తాశోక ప్రశమనమాయుర్వర్ధనముత్తమమ్   ॥ ౫ ॥
రశ్మిమన్తం సముద్యన్తం దేవాసుర నమస్కృతమ్ ।
పూజయస్వ వివస్వన్తం భాస్కరం భువనేశ్వరమ్ ॥౬ ॥
సర్వదేవాత్మకో హ్యేష తేజస్వీ రశ్మిభావనః ।

1



స్తోత్రాది

యేష దేవాసురగణాన్ లోకాన్ పాతి గభస్తిభిః ॥ ౭ ॥
యేష బ్రహ్మా  చ విష్ణుశ్చ  శివః స్కన్దః  ప్రజాపతిః  ।
మహేన్ద్రో  ధనదః కాలో యమః సోమోహ్యాపామ్పతిః ॥౮ ॥
పితరో వసవఃసాధ్యా హ్యశ్వినౌ మరుతో మనుః ।
వాయుర్వహ్నిః ప్రజాప్రాణ   ఋతుకర్తా ప్రభాకరః  ॥౯ ॥
ఆదిత్యః సవితా సూర్యః ఖగః పూషా గభస్తిమాన్ ।
సువర్ణసదృశో  భానుః స్వర్ణరేతా  దివాకరః ॥ ౧౦ ॥
హరిదశ్వః సహస్రార్చిః  సప్తసప్తిర్మరీచిమాన్  ।
తిమిరోన్మథనః శమ్భుస్త్వష్టా మార్తాణ్డ అంశుమాన్ ॥ ౧౧ ॥
హిరణ్యగర్భః శిశిరస్తపనో భాస్కరో రవిః ।
అగ్నిగర్భోఽదితేః పుత్రః  శఙ్ఖః  శిశిరనాశనః ॥ ౧౨ ॥
వ్యోమనాథస్తమోభేదీ ఋగ్యజుస్సామపారగః ।
ఘనవృష్టిరపాం  మిత్రో విన్ధ్యవీథీప్లవఙ్గమః    ॥ ౧౩ ॥
ఆతపీ మణ్డలీ  మృత్యుః పిఙ్గలః  సర్వతాపనః ।
కవిర్విశ్వో మహాతేజా రక్తః సర్వభవోద్భవః ॥ ౧౪ ॥
నక్షత్ర గ్రహతారాణామధిపో  విశ్వభావనః ।
తేజసామపి తేజస్వీ ద్వాదశాత్మన్నమోఽస్తుతే ॥ ౧౫ ॥
నమః పూర్వాయ గిరయే పశ్చిమాయాద్రయే  నమః ।
జ్యోతిర్గణానాం  పతయే దినాధిపతయే నమః ॥ ౧౬ ॥
జయాయ జయభద్రాయ  హర్యశ్వాయ నమో నమః ।
నమో నమః సహస్రాంశో  ఆదిత్యాయ నమో నమః ॥ ౧౭ ॥
నమ ఉగ్రాయ  వీరాయ సారఙ్గాయ  నమో నమః ।
నమః పద్మప్రబోధాయ మార్తాణ్డాయ  నమో నమః ॥ ౧౮ ॥
బ్రహ్మేశానాచ్యుతేశాయ  సూర్యాయాదిత్యవర్చసే ।
భాస్వతే సర్వభక్షాయ రౌద్రాయ  వపుషే నమః ॥ ౧౯ ॥
తమోఘ్నాయ హిమఘ్నాయ శత్రుఘ్నాయామితాత్మనే  ।
కృతఘ్నఘ్నాయ దేవాయ జ్యోతిషాం పతయే నమః ॥౨౦ ॥

తప్తచామీకరాభాయ వహ్నయే విశ్వకర్మణే ।
నమస్తమోఽభినిఘ్నాయ రుచయే లోకసాక్షిణే ॥౨౧ ॥
నాశయత్యేష వై భూతం తదేవ సృజతి ప్రభుః  ।
పాయత్యేష తపత్యేష వర్షత్యేష  గభస్తిభిః ॥౨౨ ॥
ఏష సుప్తేషు జాగర్తిభూతేషు పరినిష్ఠితః  ।
ఏష ఏవాగ్నిహోత్రఞ్చ  ఫలఞ్చైవాగ్నిహోత్రిణామ్   ॥౨౩ ॥
వేదాశ్చ క్రతవశ్చైవ   క్రతూనాం  ఫలమేవ చ ।
యాని కృత్యాని లోకేషు సర్వ ఏష రవిః ప్రభుః  ॥౨౪ ॥

॥ ఫలశ్రుతిః  ॥

ఏనమాపత్సు కృచ్ఛ్రేషు కాన్తారేషుభయేషుచ ।
కీర్తయన్ పురుషః కశ్చిన్నావసీదతి రాఘవ ॥౨౫ ॥
పూజయస్వైనమేకాగ్రో  దేవదేవం జగత్పతిమ్ ।
ఏతత్ త్రిగుణితం  జప్త్వా యుద్ధేషు  విజయిష్యసి ॥౨౬ ॥
అస్మిన్ క్షణే మహాబాహో రావణం త్వం వధిష్యసి ।
ఏవముక్త్వా తదాఽగస్త్యో జగామ చ యథాగతమ్ ॥౨౭ ॥
ఏతచ్ఛ్రుత్వా మహాతేజా నష్టశోకోఽభవత్తదా  ।
ధారయామాస సుప్రీతో  రాఘవః ప్రయతాత్మవాన్  ॥౨౮ ॥
ఆదిత్యం ప్రేక్ష్య  జప్త్వా తు పరం హర్షమవాప్తవాన్  ।
త్రిరాచమ్య  శుచిర్భూత్వా ధనురాదాయ వీర్యవాన్ ॥౨౯ ॥
రావణం ప్రేక్ష్య  హృష్టాత్మా  యుద్ధాయ  సముపాగమత్ ।
సర్వయత్నేన మహతా వధే తస్య ధృతోఽభవత్ ॥ ౩౦ ॥
అథ రవిరవదన్నిరీక్ష్య రామం
ముదితమనాః పరమం ప్రహృష్యమాణః  ।
నిశిచరపతిసఙ్క్షయం  విదిత్వా
సురగణమధ్యగతో వచస్త్వరేతి ॥ ౩౧ ॥

॥ సరస్వతి ప్రార్థనా   ॥

సరస్వతీ నమస్తుభ్యం వరదే కామరూపిణీ ।
విద్యారమ్భం కరిష్యామి సిద్ధిర్భవతు  మే సదా ॥ ౧ ॥
పద్మపత్ర విశాలాక్షీ పద్మ కేసరవర్ణినీ  ।
నిత్యం పద్మాలయాదేవీ సా మామ్పాతు సరస్వతీ ॥౨ ॥
యాకున్దేన్దు  తుషారహారధవళాయాశుభ్ర వస్త్రాన్వితా
యావీణా వరదణ్డమణ్డితకరా  యా శ్వేత పద్మాసనా ।
యాబ్రహ్మాచ్యుత  శఙ్కరప్రభృతిభిర్దేవైస్సదా    పూజితా
సామామ్పాతు సరస్వతీ భగవతీ నిశ్శేషజాడ్యాపహా ॥ ౩ ॥

॥ విఘ్నేశ్వర ప్రార్థనా   ॥

శుక్లామ్బరధరం  విష్ణుం  శశివర్ణం  చతుర్భుజమ్ ।
ప్రసన్న  వదనం ధ్యాయేత్ సర్వ విఘ్నోపశాన్తయే ॥ ౧ ॥
అగజానన పద్మార్కం గజానన మహర్నిశమ్ ।
అనేకదన్తం భక్తానాం ఏకదన్తముపాస్మహే ॥౨ ॥
యం బ్రహ్మ  వేదాన్తవిదో వదన్తి
పరే ప్రధానం  పురుషం తథాన్యే ।
విశ్వోద్గతేః  కారణమీశ్వరంవా
తస్మై  నమో విఘ్నవినాయకాయ ॥ ౩ ॥
ఏకదన్తం మహాకాయం తప్తకాంచన సన్నిభమ్ ।
లమ్బోదరం విశాలాక్షం వన్దేఽహం  గణనాయకమ్ ॥ ౪ ॥
మౌఞ్జీ కృష్ణాజినధరం  నాగ యజ్ఞోపవీతినమ్  ।
బాలేన్దు శకలం మౌళౌ వన్దేఽహం  గణనాయకమ్ ॥ ౫ ॥
చిత్రరత్న  విచిత్రాఙ్గ  చిత్రమాలా  విభూషితమ్ ।
కామరూపధరం దేవం వన్దేఽహం  గణనాయకమ్ ॥౬ ॥

మూషకోత్తమమారుహ్య దేవాసురమహాహవే ।
యోద్ధుకామం  మహావీర్యం వన్దేఽహం  గణనాయకమ్ ॥ ౭ ॥
గజవక్త్రం  సురశ్రేష్ఠం   కర్ణచామర  భూషితమ్ ।
పాశాఙ్కుశధరం దేవం వన్దేఽహం  గణనాయకమ్ ॥౮ ॥
యక్షకిన్నర గన్ధర్వ  సిద్ధ విద్యాధరైస్సదా  ।
స్తూయమానం మహాబాహుం వన్దేఽహం  గణనాయకమ్ ॥౯ ॥
అమ్బికాహృదయానన్దం  మాతృభిః పరివేష్టితమ్  ।
భక్తప్రియం  మదోన్మత్తం వన్దేఽహం  గణనాయకమ్ ॥ ౧౦ ॥
సర్వవిఘ్నకరం దేవం సర్వవిఘ్న వివర్జితమ్  ।
సర్వసిద్ధిప్రదాతారం   వన్దేఽహం  గణనాయకమ్ ॥ ౧౧ ॥
మూషకవాహన మోదకహస్త చామరకర్ణ విలమ్బితసూత్ర ।
వామనరూప మహేశ్వర పుత్ర విఘ్నవినాయక పాదనమస్తే ॥ ౧౨ ॥
గజాననం భూతగణాధిసేవితమ్
కపిత్థ జమ్బూఫలసార భక్షణమ్ ।
ఉమాసుతం శోకవినాశకారణమ్
నమామి విఘ్నేశ్వర పాదపఙ్కజమ్ ॥ ౧౩ ॥
గణాష్టకమిదమ్పుణ్యం  యఃపఠేత్సతతం నరః ।
సిద్ధ్యన్తి   సర్వకార్యాణి విద్యావాన్ ధనవాన్ భవేత్ ॥ ౧౪ ॥
అస్మద్ గురుభ్యో నమః ।
అస్మత్పరమ గురుభ్యో నమః ।
అస్మత్సర్వ గురుభ్యో నమః ।
శ్రీమతే  శ్రీ ఆదివణ్ శఠకోప యతీన్ద్ర  మహా దేశికాయ నమః ।
యస్యాభవద్భక్త జనార్తిహన్తుః
పితృత్వమన్యేష్వవిచార్య తూర్ణమ్  ।
స్తమ్భేఽవతారస్తమనన్యలభ్యం
లక్ష్మీ నృసింహం శరణం ప్రపద్యే  ॥
శ్రీమాన్  వేఙ్కట నాథార్యః కవితార్కిక కేసరీ ।
వేదాన్తా చార్య వర్యోమే సన్నిధత్తాం సదాహృది ॥

గురుభ్యస్తద్ గురుభ్యశ్చ నమోవాకమధీమహే ।
వృణీమహే చ తత్రాద్యౌ  దమ్పతీ జగతాం పతీ ॥
శ్రీమన్నభీష్ఠ  వరద ।
త్వామస్మి శరణం గతః ॥
స్వశేష భూతేన మయా స్వీయైః  సర్వ పరిచ్ఛదైః  ।
విధాతుం ప్రీతమాత్మానం  దేవః ప్రక్రమతే   స్వయమ్ ।
శుక్లామ్బరధరం  విష్ణుం  శశివర్ణం  చతుర్భుజమ్ ।
ప్రసన్నవదనం  ధ్యాయేత్ సర్వ విఘ్నోపశాన్తయే ॥
యస్య ద్విరద వక్త్రాద్యాః  పారిషద్యాః పరఃశతమ్ ।
విఘ్నం నిఘ్నన్తి సతతం విష్వక్సేనం తమాశ్రయే  ॥
శ్రీహయగ్రీవస్తోత్రమ్  
జ్ఞానానన్దమయం   దేవం నిర్మలస్ఫటికాకృతిమ్ ।
ఆధారం సర్వవిద్యానాం హయగ్రీవముపాస్మహే  ॥ ౧ ॥
జ్ఞానానన్దమయం   దేవం
స్వతస్సిద్ధం  శుద్ధస్ఫటిక  మణిభూభృత్ప్రతిభటం
సుధాసధ్రీచీభిర్ధుతిభిరవదాతత్రిభువనమ్    ।
అనన్తైస్త్రయ్యన్తైరనువిహిత    హేషాహలహలం
హతాశేషావద్యం హయవదనమీడీమహి మహః ॥౨ ॥
స్వతస్సిద్ధం  శుద్ధస్ఫటిక
సమాహారస్సామ్నాం ప్రతిపదమృచాం  ధామ యజుషాం
లయః ప్రత్యూహానాం  లహరివితతిర్వేధజలధేః ।
కథాదర్పక్షుభ్యత్కథకకులకోలాహలభవం
హరత్వన్తర్ధ్వాన్తం   హయవదన హేషా హలహలః ॥ ౩ ॥
ప్రాచీ  సన్ధ్యా  కాచిదన్తర్నిశాయాః
ప్రజ్ఞాదృష్టేరఞ్జనశ్రీరపూర్వా      ।
వక్త్రీ వేదాన్ భాతు మే వాజివక్త్రా
వాగీశాఖ్యా వాసుదేవస్య మూర్తిః ॥ ౪ ॥

విశుద్ధ విజ్ఞానఘన  స్వరూపం
విజ్ఞాన  విశ్రాణన  బద్ధదీక్షమ్  ।
దయానిధిం దేహభృతాం శరణ్యం
దేవం హయగ్రీవమహం  ప్రపద్యే  ॥ ౫ ॥
అపౌరుషేయైరపి  వాక్ప్రపఞ్చైః
అద్యాపి తే భూతిమదృష్టపారామ్  ।
స్తువన్నహం ముగ్ధ ఇతి త్వయైవ
కారుణ్యతో నాథ కటాక్షణీయః ॥౬ ॥
దాక్షిణ్యరమ్యా గిరిశస్య మూర్తిః
దేవీ సరోజాసనధర్మపత్నీ ।
వ్యాసాదయోఽపి వ్యపదేశ్యవాచః
స్ఫురన్తి సర్వే తవ శక్తిలేశైః   ॥ ౭ ॥
మన్దోఽభవిష్యన్నియతం  విరిఞ్చో
వాచాం నిధే వఞ్చిత భాగధేయః ।
దైత్యాపనీతాన్  దయయైవ  భూయోఽపి
అధ్యాపయిష్యో నిగమాన్ న చేత్ త్వామ్ ॥౮ ॥
వితర్కడోలాం వ్యవధూయ సత్వే
బృహస్పతిం వర్తయసే యతస్త్వమ్ ।
తేనైవ  దేవ త్రిదశేశ్వరాణామ్
అస్పృష్ట డోలాయితమాధిరాజ్యమ్ ॥౯ ॥
అగ్నోఉ సమిద్ధార్చిషి  సప్తతన్తోః
ఆతస్థివాన్  మన్త్రమయం  శరీరమ్ ।
అఖణ్డ సారైర్హవిషాం   ప్రదానైః 
ఆప్యాయనం వ్యోమసదాం విధత్సే ॥ ౧౦ ॥
యన్మూలమీదృక్ ప్రతిభాతి  తత్త్వం
యామూలమామ్నాయ మహాద్రుమాణామ్  ।
తత్త్వేన జానన్తి విశుద్ధ సత్వాః
త్వామక్షరామక్షరమాతృకాం తే ॥ ౧౧ ॥
అవ్యాకృతాద్ వ్యాకృత వానసి త్వం

నామాని రూపాణి చయాని పూర్వమ్ ।
శంసన్తి తేషాం చరమాం ప్రతిష్టాం 
వాగీశ్వర త్వాం త్వదుపజ్ఞవాచః  ॥ ౧౨ ॥
ముగ్ధేన్దు  నిష్యన్ద విలోభనీయాం
మూర్తిం తవానన్ద సుధా ప్రసూతిమ్  ।
విపశ్చితశ్చేతసి భావయన్తే
వేలాముదారామివ దుగ్ధసిన్ధోః   ॥ ౧౩ ॥
మనోగతం పశ్యతి యః సదా త్వాం
మనీషిణాం మానస రాజహంసమ్ ।
స్వయం పురోభావ వివాదభాజః
కిఙ్కుర్వతే తస్య గిరో యథార్హమ్  ॥ ౧౪ ॥
అపి క్షణార్ధం  కలయన్తి యే త్వాం
ఆప్లావయన్తం  విశదైర్మయూఖైః   ।
వాచాం ప్రవాహైరనివారితైస్తే   
మన్దాకినీం  మన్దయితుం  క్షమన్తే ॥ ౧౫ ॥
స్వామిన్ భవద్ధ్యాన  సుధాభిషేకాత్
వహన్తి ధన్యాః పులకానుబన్ధమ్  ।
అలక్షితే క్వాపి నిరూఢమూలం
అఙ్గేష్వివానన్దథుమ్   అఙ్కురన్తమ్ ॥ ౧౬ ॥
స్వామిన్ ప్రతీచా  హృదయేన ధన్యాః
త్వద్ధ్యన  చన్ద్రోదయ  వర్ధమానమ్  ।
అమాన్తమానన్ద పయోధిమన్తః
పయోభిరక్ష్ణాం  పరివాహయన్తి ॥ ౧౭ ॥
స్వైరానుభావాస్త్వదధీన  భావాః
సమృద్ధవీర్యాస్త్వదనుగ్రహేణ   ।
విపశ్చితో నాథ తరన్తి మాయాం
వైహారికీం  మోహన పిఞ్ఛికాం తే ॥ ౧౮ ॥
ప్రాఙ్  నిర్మితానాం తపసాం విపాకాః
ప్రత్యగ్రనిశ్శ్రేయస   సమ్పదో మే ।

సమేధిషీరంస్తవ పాదపద్మే
సఙ్కల్ప చిన్తామణయః ప్రణామాః  ॥ ౧౯ ॥
విలుప్తమూర్ధన్య  లిపిక్రమాణాం
సురేన్ద్ర  చూడాపద లాలితానామ్ ।
త్వదఙ్ఘ్రిరాజీవ  రజః కణానాం
భూయాన్ ప్రసాదో  మయి నాథ భూయాత్ ॥౨౦ ॥
పరిస్ఫురన్నూపురచిత్రభాను  -

ప్రకాశ  నిర్ధూత  తమోనుషఙ్గామ్  ।
పదద్వయీం తే పరిచిన్మహేఽన్తః
ప్రబోధ  రాజీవ విభాతసన్ధ్యామ్  ॥౨౧ ॥
త్వత్కిఙ్కరాలఙ్కరణోచితానాం
త్వయైవ  కల్పాన్తర పాలితానామ్ ।
మఞ్జుప్రణాదం   మణినూపురం తే
మఞ్జూషికాం  వేదగిరాం ప్రతీమః  ॥౨౨ ॥
సంచిన్తయామి ప్రతిభాదశాస్థాన్ 
సంధుక్షయన్తం సమయప్రదీపాన్  ।
విజ్ఞాన  కల్పద్రుమ  పల్లవాభం
వ్యాఖ్యాన ముద్రా మధురం కరం తే ॥౨౩ ॥
చిత్తే కరోమి స్ఫురితాక్షమాలం
సవ్యేతరం నాథ కరం త్వదీయమ్ ।
జ్ఞానామృతోదఞ్చన  లమ్పటానాం
లీలాఘటీయన్త్రమివాశ్రితానామ్   ॥౨౪ ॥
ప్రబోధ  సిన్ధోరరుణైః   ప్రకాశైః 
ప్రవాల  సఙ్ఘాతమివోద్వహన్తమ్  ।
విభావయే దేవ సపుస్తకం తే
వామం కరం దక్షిణమాశ్రితానామ్  ॥౨౫ ॥
తమాంసి భిత్వా విశదైర్మయూఖైః 
సమ్ప్రీణయన్తం విదుషశ్చకోరాన్ ।
నిశామయే త్వాం నవపుణ్డరీకే

శరద్ఘనే  చన్ద్రమివ  స్ఫురన్తమ్ ॥౨౬ ॥
దిశన్తు మే దేవ సదా త్వదీయాః
దయాతరఙ్గానుచరాః  కటాక్షాః ।
శ్రోత్రేషు   పుంసామమృతం క్షరన్తీం
సరస్వతీం సంశ్రిత  కామధేనుమ్ ॥౨౭ ॥
విశేషవిత్వారిషదేషు నాథ
విదగ్ధ గోష్ఠీసమరాఙ్గణేషు   ।
జిగీషతో మే కవితార్కికేన్ద్రాన్
జిహ్వాగ్ర సింహాసనమభ్యుపేయాః ॥౨౮ ॥
త్వాం చిన్తయంస్త్వన్మయతాం ప్రపన్నః
త్వాముద్గృణన్  శబ్దమయేన  ధామ్నా ।
స్వామిన్ సమాజేషు సమేధిషీయ
స్వచ్ఛన్ద వాదాహవ బద్ధశూరః  ॥౨౯ ॥
నానావిధానామగతిః కలానాం
న చాపి తీర్థేషు  కృతావతారః ।
ధ్రువం  తవానాథపరిగ్రహాయాః
నవం నవం పాత్రమహం  దయాయాః ॥ ౩౦ ॥
అకమ్పనీయాన్యపనీతి భేదైః
అలంకృషీరన్ హృదయం మదీయమ్ ।
శఙ్కాకలఙ్కా పగమోజ్జ్వలాని
తత్త్వాని సమ్యఞ్చి తవ ప్రసాదాత్  ॥ ౩౧ ॥
వ్యాఖ్యా ముద్రాం  కరసరసిజైః  పుస్తకం శఙ్కచక్రే
బిభ్రద్భిన్నస్ఫటికరుచిరే  పుణ్డరీకే  నిషణ్ణః  ।
అమ్లానశ్రీరమృతవిశదైరంశుభిః    ప్లావయన్  మాం
ఆవిర్భూయాదనఘ మహిమామానసే వాగధీశః ॥ ౩౨ ॥
వ్యాఖ్యా ముద్రాం  కరసరసిజైః
వాగర్థ సిద్ధిహేతోః
పఠత హయగ్రీవసంస్తుతిం  భక్త్యా ।
కవితార్కిక కేసరిణా

వేఙ్కటనాథేన విరచితామేతామ్ ॥ ౩౩ ॥
వాగర్థ సిద్ధిహేతోః
కవితార్కికసింహాయ కల్యాణగుణశాలినే ।
శ్రీమతే  వేఙ్కటేశాయ వేదాన్తగురవే నమః ॥

॥ దశావతార స్తోత్రమ్  ॥

శ్రీమాన్  వేఙ్కట నాథార్యః కవితార్కిక కేసరీ ।
వేదాన్తా చార్య వర్యోమే సన్నిధత్తాం సదాహృది ॥
దేవో నః శుభమాతనోతు దశధా నిర్వర్తయన్ భూమికాం
రఙ్గే ధామని లబ్ధ నిర్భర రసైరధ్యక్షితో  భావుకైః  ।
యద్భావేషు పృథగ్విధేష్వనుగుణాన్ భావాన్ స్వయం బిభ్రతీ
యద్ధర్మైరిహ   ధర్మిణీ విహరతే నానాకృతిర్నాయికా ॥ ౧ ॥
దేవో నః శుభమాతనోతు
నిర్మగ్న శ్రుతి  జాల మార్గణ  దశా దత్త క్షణైర్వీక్షణైః 
అన్తస్తన్వదివారవిన్ద   గహనాన్యౌదన్వతీనామపామ్ ।
నిష్ప్రత్యూహ తరఙ్గ రిఙ్గణ  మిథః ప్రత్యూఢ  పాథశ్ఛటా -

డోలారోహ సదోహలం భగవతో మాత్స్యం వపుః పాతు నః ॥౨ ॥
అవ్యాసుర్భువన త్రయీమనిభృతం  కణ్డూయనైరద్రిణా  
నిద్రాణస్య  పరస్య కూర్మ వపుషో నిశ్వాస వాతోర్మయః ।
యద్విక్షేపణ సంస్కృతో దధిపయః ప్రేఙ్ఖోలపర్యఙ్కికా   -

నిత్యారోహణ నిర్వృతో విహరతే దేవః సహైవ  శ్రియా  ॥ ౩ ॥
గోపాయేదనిశం జగన్తి కుహనా పోత్రీ పవిత్రీ కృత -

బ్రహ్మాణ్డః   ప్రలయోర్మి  ఘోష గురుభిర్ఘోణా  రవైర్ఘుర్ఘురైః     ।
యద్దంష్ట్రాఙ్కుర   కోటి గాఢ ఘటనా నిష్కమ్ప నిత్య స్థితిః
బ్రహ్మ  స్తమ్బమసౌదసౌ భగవతీ ముస్తేవ విశ్వమ్భరా ॥ ౪ ॥
ప్రత్యాదిష్ట  పురాతన ప్రహరణ  గ్రామః  క్షణం పాణిజైః
అవ్యాత్ త్రీణి  జగన్త్యకుణ్ఠ మహిమా వైకుణ్ఠ  కణ్ఠీరవః  ।

యత్ప్రాదుర్భవనాదవన్ధ్య  జఠరాయాదృచ్ఛికాద్ వేధసాం
యా కాచిత్ సహసా మహాసుర గృహ స్థూణా  పితామహ్యభూత్ ॥ ౫ ॥
వ్రీడా  విద్ధ వదాన్య దానవ యశో నాసీర ధాటీ భటః
త్రైయక్షం  మకుటం పునన్నవతు నస్త్రైవిక్రమో   విక్రమః  ।
యత్ప్రస్తావ సముచ్ఛ్రిత ధ్వజ పటీ వృత్తాన్త  సిద్ధాన్తిభిః 
స్రోతోభిః  సురసిన్ధురష్టసు   దిశా సౌధేషు దోధూయతే ॥౬ ॥
క్రోధాగ్నిం  జమదగ్ని పీడన భవం సన్తర్పయిష్యన్ క్రమాత్
అక్షత్రామపి  సన్తతక్ష య ఇమాం త్రిఃసప్త   కృత్వః క్షితిమ్ ।
దత్వా కర్మణి దక్షిణాం క్వచన తామాస్కన్ద్య  సిన్ధుం  వసన్
అబ్రహ్మణ్యమపాకరోతు  భగవానాబ్రహ్మ  కీటం మునిః ॥ ౭ ॥
పారావార పయో విశోషణ కలా పారీణ కాలానల -

జ్వాలా జాల విహార హారి విశిఖ వ్యాపార ఘోర క్రమః  ।
సర్వావస్థ సకృత్ప్రపన్న జనతా సంరక్షణైక  వ్రతీ
ధర్మో విగ్రహవానధర్మ  విరతిం ధన్వీ స తన్వీత నః ॥౮ ॥
ఫక్కత్కౌరవ పట్టణ  ప్రభృతయః  ప్రాస్త   ప్రలమ్బాదయః
తాలాఙ్కస్య తథావిధా విహృతయస్తన్వన్తు భద్రాణి  నః ।
క్షీరం శర్కరయేవయాభిరపృథగ్భూతాః ప్రభూతైర్గుణైః   
ఆకౌమారకమస్వదన్త జగతే కృష్ణస్య  తాః కేలయః ॥౯ ॥
నాథాయైవ  నమఃపదం భవతు నశ్చిత్రైశ్చరిత్ర  క్రమైః 
భూయోభిర్భువనాన్యమూని కుహనా గోపాయ గోపాయతే ।
కాలిన్దీ రసికాయ కాలియ ఫణి స్ఫార స్ఫటా వాటికా -

రఙ్గోత్సఙ్గ  విశఙ్క చంక్రమధురా  పర్యాయచర్యా యతే ॥ ౧౦ ॥
భావిన్యా దశయా భవన్నిహ భవ ధ్వంసాయ నః కల్పతాం
కల్కీ విష్ణుయశస్సుతః  కలి కథా కాలుష్య కూలఙ్కషః ।
నిఃశేష క్షత కణ్టకే  క్షితితలే ధారా జలౌఘైర్ధ్రువం 
ధర్మం కార్తయుగం ప్రరోహయతి  యన్నిస్త్రింశ  ధారాధరః ॥ ౧౧ ॥
ఇచ్ఛా మీన విహార కచ్ఛప మహా పోత్రిన్  యదృచ్ఛా హరే
రక్షా వామన రోష రామ కరుణా కాకుత్స్థ హేలా హలిన్ ।
క్రీడా  వల్లవ  కల్క వాహన దశా కల్కిన్నితి ప్రత్యహం

జల్పన్తః పురుషాః పునన్తి భువనం పుణ్యౌఘ పణ్యాపణాః ॥
విద్యోదన్వతి వేఙ్కటేశ్వరకవౌ జాతం జగన్మఙ్గలం
దేవేశస్య దశావతార విషయం స్తోత్రం  వివక్షేత యః ।
వక్త్రే తస్య సరస్వతీ బహు ముఖీ భక్తిః పరా మానసే
శుద్ధిః  కాపి తనౌ దిశాసు దశసు ఖ్యాతిః శుభా జృమ్భతే ॥
కవితార్కికసింహాయ కల్యాణగుణశాలినే ।
శ్రీమతే  వేఙ్కటేశాయ వేదాన్తగురవే నమః ॥

॥న్యాస దశకమ్ ॥

శ్రీమాన్  వేఙ్కట నాథార్యః కవితార్కిక కేసరీ ।
వేదాన్తా చార్య వర్యోమే సన్నిధత్తాం సదాహృది ॥
అహం మద్రక్షణ  భరో మద్రక్షణ  ఫలం తథా ।
న మమ శ్రీపతేరేవేత్యాత్మానం  నిక్షిపేద్ బుధః ॥ ౧ ॥
న్యస్యామ్యకిఞ్చనః శ్రీమన్ననుకూలోఽన్యవర్జితః   ।
విశ్వాస ప్రార్థనా   పూర్వమ్ ఆత్మరక్షా భరం త్వయి ॥౨ ॥
స్వామీ స్వశేషం స్వవశం స్వభరత్వేన నిర్భరమ్ ।
స్వదత్త స్వధియా స్వార్థం  స్వస్మిన్ న్యస్యతి మాం స్వయమ్ ॥ ౩ ॥
శ్రీమన్నభీష్ట  వరద త్వామస్మి శరణం గతః ।
ఏతద్దేహావసానే  మాం త్వత్పాదం ప్రాపయ  స్వయమ్ ॥ ౪ ॥
త్వచ్ఛేషత్వే స్థిర  ధియం త్వత్ప్రాప్త్యేక ప్రయోజనమ్  ।
నిషిద్ధ కామ్య రహితం కురు మాం నిత్య కిఙ్కరమ్ ॥ ౫ ॥
దేవీ భూషణ హేత్యాది జుష్టస్య  భగవంస్తవ ।
నిత్యం నిరపరాధేషు కైంకర్యేషు  నియుఙ్క్ష్వ  మామ్ ॥౬ ॥
మాం మదీయం చ నిఖిలం చేతనాచేతనాత్మకమ్ ।
స్వకైంకర్యోపకరణం  వరద స్వీకురు స్వయమ్ ॥ ౭ ॥
త్వదేకరక్ష్యస్య మమ త్వమేవ కరుణాకర ।
నప్రవర్తయ   పాపాని ప్రవృత్తాని  నివర్తయ ॥౮ ॥

అకృత్యానాం చ కరణం కృత్యానాం వర్జనం  చ మే ।
క్షమస్వ నిఖిలం దేవ ప్రణతార్తిహర  ప్రభో  ॥౯ ॥
శ్రీమాన్  నియత పఞ్చాఙ్గం  మద్రక్షణ  భరార్పణమ్ ।
అచీకరత్ స్వయం స్వస్మిన్నతోఽహమిహ నిర్భరః ॥ ౧౦ ॥
సంసారావర్త వేగ ప్రశమన  శుభదృగ్దేశిక  ప్రేక్షితోఽహం
సన్త్యక్తోఽన్యైరుపాయైరనుచిత   చరితోష్వద్య
శాన్తాభిసన్ధిః  ।
నిఃశఙ్కస్తత్వదృష్ట్యా  నిరవధికదయం ప్రార్థ్య 
సంరక్షకం త్వాం
న్యస్య త్వత్పాదపద్మే వరద నిజభరం నిర్భరో నిర్భయోఽస్మి ॥
కవితార్కికసింహాయ కల్యాణగుణశాలినే ।
శ్రీమతే  వేఙ్కటేశాయ వేదాన్తగురవే నమః ॥

॥సుదర్శనాష్టకమ్  ॥

శ్రీమాన్  వేఙ్కట నాథార్యః కవితార్కిక కేసరీ ।
వేదాన్తా చార్య వర్యోమే సన్నిధత్తాం సదాహృది ॥
ప్రతిభట  శ్రేణి  భీషణ వర గుణ స్తోమ భూషణ
జనిభయ స్థాన  తారణ జగదవస్థాన  కారణ ।
నిఖిల దుష్కర్మ కర్శన నిగమ సద్ధర్మ  దర్శన
జయ జయ శ్రీ సుదర్శన జయ జయ శ్రీ సుదర్శ్నన ॥ ౧ ॥
శుభ జగద్రూప  మణ్డన  సుర గణ త్రాస  ఖణ్డన
శత-మఖ బ్రహ్మ  వన్దిత  శత-పథ బ్రహ్మ  నన్దిత  ।
ప్రథిత  విద్వత్సపక్షిత భజదహిర్బుధ్న్య లక్షిత
జయ జయ శ్రీ సుదర్శన జయ జయ శ్రీ సుదర్శన ॥౨ ॥
స్ఫుట తటిజ్జాల  పిఞ్జర  పృథు-తర జ్వాల పఞ్జర
పరిగత ప్రత్న  విగ్రహ  పరిమిత ప్రజ్ఞ  దుర్గ్రహ  ।
ప్రహరణ  గ్రామ  మణ్డిత  పరిజనత్రాణ  పణ్డిత

జయ జయ శ్రీ సుదర్శన జయ జయ శ్రీ సుదర్శ్నన ॥ ౩ ॥
నిజ పద ప్రీత  సద్గణ  నిరుపధి స్ఫీత షడ్జుణ
నిగమ నిర్వ్యూఢ వైభవ  నిజ పర వ్యూహ వైభవ  ।
హరి హయ ద్వేషి దారణ హర పుర ప్లోష  కారణ
జయ జయ శ్రీ సుదర్శన జయ జయ శ్రీ సుదర్శ్నన ॥ ౪ ॥
దనుజ విస్తార కర్తన జని తమిస్రా వికర్తన
దనుజ విద్యా నికర్తన భజదవిద్యా నివర్తన ।
అమర దృష్ట స్వ విక్రమ  సమర జుష్ట భ్రమి  క్రమ
జయ జయ శ్రీ సుదర్శన జయ జయ శ్రీ సుదర్శ్నన ॥ ౫ ॥
ప్రతిముఖాలీఢ  బన్ధుర  పృథు మహా హేతి దన్తుర
వికట మాయా బహిష్కృత వివిధ మాలా పరిష్కృత ।
పృథు మహాయన్త్ర తన్త్రిత  దృఢ దయా తన్త్ర యన్త్రిత
జయ జయ శ్రీ సుదర్శన జయ జయ శ్రీ సుదర్శ్నన ॥౬ ॥
మహిత సమ్పత్సదక్షర విహిత సమ్పత్షడక్షర
షడర చక్ర ప్రతిష్టిత   సకల తత్త్వ ప్రతిష్టిత   ।
వివిధ సఙ్కల్ప కల్పక విబుధ సఙ్కల్ప కల్పక
జయ జయ శ్రీ సుదర్శన జయ జయ శ్రీ సుదర్శ్నన ॥ ౭ ॥
భువన నేతస్త్రయీమయ  సవన తేజస్త్రయీమయ
నిరవధి స్వాదు చిన్మయ నిఖిల శక్తే జగన్మయ ।
అమిత విశ్వ క్రియామయ  శమిత విష్వగ్భయామయ
జయ జయ శ్రీ సుదర్శన జయ జయ శ్రీ సుదర్శ్నన ॥౮ ॥
ద్విచతుష్కమిదం ప్రభూత  సారం
పటతాం వేఙ్కటనాయక ప్రణీతం
విషమేఽపి మనోరథః ప్రధావన్
న విహన్యేత రథాఙ్గధుర్యగుప్తః
కవితార్కికసింహాయ కల్యాణగుణశాలినే ।
శ్రీమతే  వేఙ్కటేశాయ వేదాన్తగురవే నమః ॥

॥ వైరాగ్య  పఞ్చకమ్ ॥

క్షోణీ కోణ శతాంశ పాలన కలా దుర్వార గర్వానల-
క్షుభ్యత్క్షుద్ర  నరేన్ద్ర  చాటు రచనా ధన్యాన్ న మన్యామహే ।
దేవం సేవితుమేవ నిశ్చినుమహేయోఽసౌ దయాలుః పురా
దానా ముష్టిముచే  కుచేల మునయే దత్తే స్మ విత్తేశతామ్ ॥ ౧ ॥
సిలం కిమనలం భవేదనలమౌదరం బాధితుం
పయః ప్రసృతి  పూరకం కిము న ధారకం సారసమ్ ।
అయత్న మల మల్లకం  పథి పటచ్చరం కచ్చరం
భజన్తి విబుధా ముధా హ్యహహ కుక్షితః కుక్షితః ॥౨ ॥
జ్వలతు జలధి క్రోడ  క్రీడత్కృపీడ  భవ ప్రభా -

ప్రతిభట  పటు జ్వాలా మాలాకులో జఠరానలః ।
తృణమపి వయం సాయం సమ్ఫుల్ల మల్లి మతల్లికా
పరిమలముచా వాచాయాచామహే న మహీశ్వరాన్ ॥ ౩ ॥
దురీశ్వర ద్వార బహిర్వితర్దికా -

దురాసికాయై రచితోఽయమఞ్జలిః  ।
యదఞ్జనాభం  నిరపాయమస్తి మే
ధనఞ్జయ  స్యన్దన  భూషణం ధనమ్ ॥ ౪ ॥
శరీర పతనావధి ప్రభు  నిషేవణాపాదనాత్
అబిన్ధన  ధనఞ్జయ  ప్రశమదం  ధనం దన్ధనమ్  ।
ధనఞ్జయ  వివర్ధనం  ధనముదూఢ గోవర్ధనం
సుసాధనమబాధనం సుమనసాం సమారాధనమ్ ॥ ౫ ॥
నాస్తి పిత్రార్జితం   కిఞ్చిన్న మయా కిఞ్చిదార్జితమ్  ।
అస్తి మే హస్తి శైలాగ్రే  వస్తు పైతామహం  ధనమ్ ॥౬ ॥

॥ శ్రీస్తుతిః  ॥

మానాతీత ప్రథిత  విభవాం మఙ్గలం  మఙ్గలానాం
వక్షః పీఠీం మధు విజయినోభూషయన్తీం స్వకాన్త్యా ।

ప్రత్యక్షానుశ్రవిక   మహిమ ప్రార్థినీనాం   ప్రజానాం
శ్రేయో మూర్తి శ్రియమశరణస్త్వాం  శరణ్యాం ప్రపద్యే  ॥ ౧ ॥
ఆవిర్భావః కలశ జలధావధ్వరే వాపి యస్యాః
స్థానం  యస్యాః సరసిజ వనం విష్ణు వక్షః స్థలం  వా ।
భూమాయస్యా భువనమఖిలం దేవి దివ్యం పదం వా
స్తోక ప్రజ్ఞైరనవధి   గుణా స్తూయసే సా కథం త్వమ్ ॥౨ ॥
స్తోతవ్యత్వం దిశతి భవతీ దేహిభిః స్తూయమానా
తామేవ త్వామనితర గతిః స్తోతుమాశంసమానః ।
సిద్ధారమ్భః  సకల భువన శ్లాఘనీయో  భవేయం
సేవాపేక్షా తవ చరణయోః శ్రేయసే  కస్య న స్యాత్ ॥ ౩ ॥
యత్సఙ్కల్పాద్భవతి కమలే యత్ర దేహిన్యమీషాం
జన్మ స్థేమ  ప్రలయ  రచనా జఙ్గమాజఙ్గమానామ్   ।
తత్ కల్యాణం కిమపి యమినామేకలక్ష్యం సమాధౌ
పూర్ణం  తేజః స్ఫురతి భవతీ పాద లాక్షా రసాఙ్కమ్ ॥ ౪ ॥
నిష్ప్రత్యూహ ప్రణయ  ఘటితం దేవి నిత్యానపాయం
విష్ణుస్త్వం   చేత్యనవధిగుణం ద్వన్ద్వమన్యోన్య  లక్ష్యమ్ ।
శేషశ్చిత్తం విమల మనసాం మౌలయశ్చ శ్రుతీనాం
సమ్పద్యన్తే విహరణ విధౌ యస్య శయ్యా విశేషాః ॥ ౫ ॥
ఉద్దేశ్యత్వం  జనని భజతోరుజ్ఝితోపాధి  గన్ధం
ప్రత్యగ్రూపే   హవిషి యువయోరేక శేషిత్వ యోగాత్ ।
పద్మే పత్యుస్తవ చ నిగమైర్నిత్యమన్విష్యమాణో
నావచ్ఛేదం భజతి మహిమా నర్తయన్ మానసం నః ॥౬ ॥
పశ్యన్తీషు శ్రుతిషు  పరితః సూరి వృన్దేన  సార్ధం
మధ్యే కృత్య త్రిగుణ  ఫలకం నిర్మిత స్థాన  భేదమ్ ।
విశ్వాధీశ ప్రణయిని  సదా విభ్రమ  ద్యూత వృత్తౌ
బ్రహ్మేశాద్యా  దధతి యువయోరక్ష శార ప్రచారమ్  ॥ ౭ ॥
అస్యేశానా త్వమసి జగతః సంశ్రయన్తీ  ముకున్దం
లక్ష్మీః పద్మా జలధి తనయా విష్ణు పత్నీన్దిరేతి  ।
యన్నామాని శ్రుతి  పరిపణాన్యేవమావర్తయన్తో

నావర్తన్తే  దురిత పవన ప్రేరితే  జన్మ చక్రే ॥౮ ॥
త్వామేవాహుః కతిచిదపరే త్వత్ప్రియం లోకనాథం
కిం తైరన్తః   కలహ మలినైః  కిఞ్చిదుత్తీర్య మగ్నైః  ।
త్వత్సమ్ప్రీత్యై  విహరతి హరౌ సమ్ముఖీనాం శ్రుతీనాం
భావారూఢౌ భగవతి యువాం దమ్పతీ దైవతం  నః ॥౯ ॥
ఆపన్నార్తి ప్రశమన  విధౌ బద్ధ దీక్షస్య విష్ణోః
ఆచఖ్యుస్త్వాం ప్రియ  సహచరిమైకమత్యోపపన్నామ్  ।
ప్రాదుర్భావైరపి   సమ తనుః ప్రాధ్వమన్వీయసే  త్వం
దూరోత్క్షిప్తైరివ   మధురతా దుగ్ధరాశేస్తరఙ్గైః   ॥ ౧౦ ॥
ధత్తే శోభాం హరి మరకతే తావకీ మూర్తిరాద్యా
తన్వీ తుఙ్గ స్తనభర  నతా తప్త జామ్బూనదాభా ।
యస్యాం గచ్ఛన్త్యుదయ విలయైర్నిత్యమానన్ద  సిన్ధౌ
ఇచ్ఛా వేగోల్లసిత  లహరీ విభ్రమం  వ్యక్తయస్తే  ॥ ౧౧ ॥
ఆసంసారం వితతమఖిలం వాఙ్మయం యద్విభూతిః
యద్ భ్రూ భఙ్గాత్  కుసుమ ధనుషః కిఙ్కరో మేరు ధన్వా ।
యస్యాం నిత్యం నయన శతకైరేక  లక్ష్యో మహేన్ద్రః
పద్మే తాసాం పరిణతిరసౌ భావ లేశైస్త్వదీయైః    ॥ ౧౨ ॥
అగ్రే భర్తుః సరసిజ మయే భద్ర పీఠే నిషణ్ణామ్
అమ్భో రాశేరధిగత సుధా సమ్ప్లవాదుత్థితాం   త్వామ్ ।
పుష్పాసార స్థగిత  భువనైః  పుష్కలావర్తకాద్యైః
కౢప్తారమ్భాః  కనక కలశైరభ్యషిఞ్చన్  గజేన్ద్రాః  ॥ ౧౩ ॥
ఆలోక్య త్వామమృత సహజే విష్ణు వక్షఃస్థలస్థాం 
శాపాక్రాన్తాః  శరణమగమన్ సావరోధాః సురేన్ద్రాః  ।
లబ్ధ్వా  భూయస్త్రిభువనమిదం  లక్షితం త్వత్కటాక్షైః
సర్వాకార స్థిర  సముదయాం సమ్పదం నిర్విశన్తి ॥ ౧౪ ॥
ఆర్త త్రాణ  వ్రతిభిరమృతాసార  నీలామ్బువాహైః
అమ్భోజానాముషసి మిషతామన్తరఙ్గైరపాఙ్గైః   ।
యస్యాం యస్యాం దిశి విహరతే దేవి దృష్టిస్త్వదీయా 
తస్యాం తస్యామహమహమికాం తన్వతే సమ్పదోఘాః ॥ ౧౫ ॥

యోగారమ్భ త్వరిత మనసోయుష్మదైకాన్త్య యుక్తం
ధర్మం ప్రాప్తుం  ప్రథమమిహ  యే ధారయన్తే ధనాయామ్ ।
తేషాం భూమేర్ధనపతిగృహాదమ్బరాదమ్బుధేర్వా
ధారా నిర్యాన్త్యధికమధికం వాఞ్ఛితానాం వసూనామ్ ॥ ౧౬ ॥
శ్రేయస్కామాః  కమలనిలయే చిత్రమామ్నాయ  వాచాం
చూడాపీడం తవ పద యుగం చేతసా ధారయన్తః ।
ఛత్ర చ్ఛాయా సుభగ శిరసశ్చామర స్మేర పార్శ్వాః
శ్లాఘాశబ్ద  శ్రవణ  ముదితాః స్రగ్విణః  సఞ్చరన్తి ॥ ౧౭ ॥
ఊరీకర్తుం కుశలమఖిలం జేతుమాదీనరాతీన్
దూరీకర్తుం దురిత నివహం త్యక్తుమాద్యామవిద్యామ్ ।
అమ్బ స్తమ్బావధిక జనన గ్రామ  సీమాన్త రేఖామ్
ఆలమ్బన్తే విమల మనసో విష్ణు కాన్తే దయాం తే ॥ ౧౮ ॥
జాతాకాఙ్క్షా జనని యువయోరేక సేవాధికారే
మాయాలీఢం విభవమఖిలం మన్యమానాస్తృణాయ ।
ప్రీత్యై   విష్ణోస్తవ   చ కృతినః ప్రీతిమన్తో  భజన్తే
వేలాభఙ్గః  ప్రశమన  ఫలం వైదికం  ధర్మసేతుమ్ ॥ ౧౯ ॥
సేవే దేవి త్రిదశ  మహిలా మౌలి మాలార్చితం తే
సిద్ధి క్షేత్రం  శమిత విపదాం సమ్పదాం పాద పద్మమ్ ।
యస్మిన్నీషన్నమిత శిరసోయాపయిత్వా శరీరం
వర్తిష్యన్తే  వితమసి పదే వాసుదేవస్య ధన్యాః ॥౨౦ ॥
సానుప్రాస  ప్రకటిత  దయైః  సాన్ద్ర  వాత్సల్య దిగ్ధైః
అమ్బ స్నిగ్ధైరమృత  లహరీ లబ్ధ సబ్రహ్యచర్యఈః  ।
ధర్మే తాప త్ర య విరచితే గాఢ తప్తం క్షణం మామ్
ఆకిఞ్చన్య గ్లపితమనఘైరార్ద్రయేథాః    కటాక్షైః ॥౨౧ ॥
సమ్పద్యన్తే భవ భయ తమీ భానవస్త్వత్ప్రసాదాత్
భావాః సర్వే భగవతి హరౌ భక్తిముద్వేలయన్తః ।
యాచే కిం త్వామహమిహ యతః శీతలోదార శీలా
భూయోభూయో దిశసి మహతాం మఙ్గలానాం  ప్రబన్ధాన్   ॥౨౨ ॥
మాతా దేవి త్వమసి భగవాన్ వాసుదేవః పితా మే

జాతః సోఽహం జనని యువయోరేకలక్ష్యం దయాయాః ।
దత్తో యుష్మత్పరిజనతయా దేశికైరప్యతస్త్వం
కిం తే భూయః ప్రియమితి  కిల స్మేర వక్త్రా విభాసి ॥౨౩ ॥
కల్యాణానామవికల నిధిః కాఽపి కారుణ్య సీమా
నిత్యామోదా నిగమ వచసాం మౌలి మన్దార  మాలా ।
సమ్పద్దివ్యా  మధు విజయినః సన్నిధత్తాం సదా మే
సైషా  దేవీ సకల భువన ప్రార్థనా   కామధేనుః ॥౨౪ ॥
ఉపచిత గురు భక్తేరుత్థితం  వేఙ్కటేశాత్
కలి కలుష నివృత్త్యై  కల్పమానం ప్రజానామ్  ।
సరసిజ నిలయాయాః స్తోత్రమేతత్  పఠన్తః
సకల కుశల సీమాః సార్వభౌమా భవన్తి ॥౨౫ ॥

॥గోదా స్తుతిః ॥

శ్రీవిష్ణుచిత్త   కుల నన్దన  కల్పవల్లీం
శ్రీరఙ్గరాజ   హరిచన్దన  యోగ దృశ్యమ్ ।
సాక్షాత్ శమాం కరుణయా కమలామివాన్యాం
గోదామనన్యశరణః శరణం ప్రపద్యే  ॥ ౧ ॥
వైదేశికః  శ్రుతి  గిరామపి భూయసీనాం
వర్ణేషు  మాతి మహిమా న హి మాదృశాం తే ।
ఇత్థం  విదన్తమపి మాం సహసైవ  గోదే
మౌన ద్రుహో  ముఖరయన్తి గుణాస్త్వదీయాః ॥౨ ॥
త్వత్ప్రేయసః శ్రవణయోరమృతాయమానాం
తుల్యాం త్వదీయ మణి నూపుర శిఞ్జితానామ్  ।
గోదే త్వమేవ జనని త్వదభిష్టవార్హాం 
వాచం ప్రసన్న  మధురాం మమ సంవిధేహి ॥ ౩ ॥
కృష్ణాన్వయేన  దధతీం యమునానుభావం
తీర్థైర్యథావదవగాహ్య  సరస్వతీం తే ।
గోదే వికస్వర ధియాం భవతీ కటాక్షాత్

వాచః స్ఫురన్తి మకరన్ద ముచః కవీనామ్ ॥ ౪ ॥
అస్మాదృశామపకృతౌ చిర దీక్షితానాం
అహ్నాయ దేవి దయతే యదసౌ ముకున్దః  ।
తన్నిశ్చితం నియమితస్తవ మౌలి దామ్నా
తన్త్రీ నినాదమధురైశ్చ  గిరాం నిగుమ్భైః  ॥ ౫ ॥
శోణాఽధరేఽపి కుచయోరపి తుఙ్గభద్రా
వాచాం ప్రవాహనివహేఽపి  సరస్వతీ త్వమ్ ।
అప్రాకృతైరపి   రసైర్విరజా  స్వభావాత్
గోదాఽపి దేవి కమితుర్నను నర్మదాఽసి ॥౬ ॥
వల్మీకతః శ్రవణతో  వసుధాత్మనస్తే
జాతో బభూవ స మునిః కవి సార్వభౌమః ।
గోదే కిమద్భుతమిదం యదమీ స్వదన్తే
వక్త్రారవిన్ద  మకరన్ద నిభాః ప్రబన్ధాః   ॥ ౭ ॥
భోక్తుం తవ ప్రియతమం  భవతీవ గోదే
భక్తిం నిజాం ప్రణయ  భావనయా గృణన్తః ।
ఉచ్చావచైర్విరహ  సఙ్గమజైరుదన్తైః  
శ‍ృఙ్గారయన్తి  హృదయం గురవస్త్వదీయాః ॥౮ ॥
మాతః సముత్థితవతీమధి  విష్ణుచిత్తం
విశ్వోపజీవ్యమమృతం వచసా దుహానామ్ ।
తాపచ్ఛిదం హిమ రుచేరివ మూర్తిమన్యాం
సన్తః పయోధి దుహితుః సహజాం విదుస్త్వామ్ ॥౯ ॥
తాతస్తు తే మధుభిదః స్తుతి లేశ వశ్యాత్
కర్ణామృతైః   స్తుతి శతైరనవాప్త  పూర్వమ్ ।
త్వన్మౌలి గన్ధ సుభగాముపహృత్య మాలాం
లేభే మహత్తర పదానుగుణం ప్రసాదమ్  ॥ ౧౦ ॥
దిక్ దక్షిణాఽపి పరి పక్త్రిమ  పుణ్య లభ్యాత్
సర్వోత్తరా భవతి దేవి తవావతారాత్ ।
యత్రైవ  రఙ్గపతినా  బహుమాన పూర్వం
నిద్రాలునాపి  నియతం నిహితాః కటాక్షాః ॥ ౧౧ ॥

ప్రాయేణ  దేవి భవతీ వ్యపదేశయోగాత్
గోదావరీ జగదిదం పయసా పునీతే ।
యస్యాం సమేత్య సమయేషు చిరం నివాసాత్
భాగీరథీ ప్రభృతయోఽపి  భవన్తి పుణ్యాః ॥ ౧౨ ॥
నాగే శయః సుతను పక్షిరథః కథం తే
జాతః స్వయంవర పతిః పురుషః పురాణః ।
ఏవం విధాః సముచితం ప్రణయం  భవత్యాః
సన్దర్శయన్తి  పరిహాస గిరః సఖీనామ్ ॥ ౧౩ ॥
త్వద్భుక్త మాల్య సురభీకృత చారు మౌలేః
హిత్వా భుజాన్తర గతామపి వైజయన్తీమ్  ।
పత్యుస్తవేశ్వరి మిథః ప్రతిఘాత  లోలాః
బర్హాతపత్ర  రుచిమారచయన్తి భృఙ్గాః  ॥ ౧౪ ॥
ఆమోదవత్యపి సదా హృదయం గమాఽపి
రాగాన్వితాఽపి లలితాఽపి గుణోత్తరాఽపి ।
మౌలి స్రజా  తవ ముకున్ద కిరీట భాజా
గోదే భవత్యధరితా ఖలు వైజయన్తీ  ॥ ౧౫ ॥
త్వన్మౌలి దామని విభోః శిరసా గృహీతే
స్వచ్ఛన్ద కల్పిత సపీతి రస ప్రమోదాః  ।
మఞ్జు స్వనా మధు లిహో విదధుః స్వయం తే
స్వాయంవరం కమపి మఙ్గల  తూర్య ఘోషమ్ ॥ ౧౬ ॥
విశ్వాయమాన రజసా కమలేన నాభౌ
వక్షఃస్థలే  చ కమలా స్తన చన్దనేన  ।
ఆమోదితోఽపి నిగమైర్విభురఙ్ఘ్రి   యుగ్మే
ధత్తే నతేన శిరసా తవ మౌలి మాలామ్ ॥ ౧౭ ॥
చూడా పదేన పరిగృహ్య తవోత్తరీయం
మాలామపి త్వదలకైరధివాస్య  దత్తామ్ ।
ప్రాయేణ  రఙ్గపతిరేష  బిభర్తి గోదే
సౌభాగ్య సమ్పదభిషేక మహాధికారమ్ ॥ ౧౮ ॥
తుఙ్గైరకృత్రిమ   గిరః స్వయముత్తమాఙ్గైః

యం సర్వగన్ధ ఇతి సాదరముద్వహన్తి ।
ఆమోదమన్యమధిగచ్ఛతి మాలికాభిః
సోఽపి త్వదీయ కుటిలాలక వాసితాభిః ॥ ౧౯ ॥
ధన్యే సమస్త జగతాం పితురుత్తమాఙ్గే
త్వన్మౌలిమాల్య భర సమ్భరణేన భూయః ।
ఇన్దీవర  స్రజమివాదధతి  త్వదీయాని
ఆకేకరాణి బహుమాన విలోకితాని ॥౨౦ ॥
రఙ్గేశ్వరస్య  తవ చ ప్రణయానుబన్ధాత్ 
అన్యోన్య మాల్య పరివృత్తిమభిష్టువన్తః   ।
వాచాలయన్తి వసుధే రసికాస్త్రిలోకీం
న్యూనాధికత్వ సమతా విషయైర్వివాదైః   ॥౨౧ ॥
దూర్వా దల ప్రతిమయా  తవ దేహ కాన్త్యా
గోరోచనా రుచిరయా చ రుచేన్దిరాయాః  ।
ఆసీదనుఞ్ఝిత  శిఖావల కణ్ఠ శోభం
మాఙ్గల్యదం  ప్రణమతాం  మధువైరి  గాత్రమ్  ॥౨౨ ॥
అర్చ్యం సమర్చ్య నియమైర్నిగమ  ప్రసూనైః 
నాథం త్వయా కమలయా చ సమేయివాంసమ్ ।
మాతశ్చిరం నిరవిశన్ నిజమాధిరాజ్యం
మాన్యా మను ప్రభృతయోఽపి  మహీక్షితస్తే ॥౨౩ ॥
ఆర్ద్రాపరాధిని  జనేఽప్యభిరక్షణార్థం
రఙ్గేశ్వరస్య  రమయా వినివేద్యమానే ।
పార్శ్వే పరత్ర భవతీ యది తత్ర నాసీత్
ప్రాయేణ  దేవి వదనం పరివర్తితం స్యాత్ ॥౨౪ ॥
గోదే గుణైరపనయన్  ప్రణతాపరాధాన్
భ్రూక్షేప  ఏవ తవ భోగ రసానుకూలః ।
కర్మానుబన్ధి ఫల దాన రతస్య భర్తుః
స్వాతన్త్ర్య  దుర్వ్యసన మర్మ భిదా నిదానమ్ ॥౨౫ ॥
రఙ్గే తటిద్గుణవతో  రమయైవ  గోదే
కృష్ణామ్బుదస్య  ఘటితాం కృపయా సువృష్ట్యా  ।

దౌర్గత్య  దుర్విష వినాశ సుధా నదీం త్వాం
సన్తఃప్రపద్య  శమయన్త్యచిరేణ తాపాన్ ॥౨౬ ॥
జాతాపరాధమపి మామనుకమ్ప్య గోదే
గోప్త్రీ యది త్వమసి యుక్తమిదం భవత్యాః ।
వాత్సల్య నిర్భరతయా జననీ కుమారం
స్తన్యేన వర్ధయతి  దష్ట పయోధరాఽపి ॥౨౭ ॥
శతమఖ మణి నీలా చారు కల్హార  హస్తా
స్తన  భర నమితాఙ్గీ సాన్ద్ర  వాత్సల్య సిన్ధుః  ।
అలక వినిహితాభిః స్రగ్భిరాకృష్ట  నాథా
విలసతు హృది గోదా విష్ణుచిత్తాత్మజా  నః ॥౨౮ ॥
ఇతి వికసిత భక్తేరుత్థితాం  వేఙ్కటేశాత్
బహుగుణ రమణీయాం వక్తి గోదాస్తుతిం యః ।
స భవతి బహుమాన్యః శ్రీమతే  రఙ్గభర్తుః
చరణ కమల సేవాం శాశ్వతీమభ్యుపైష్యన్  ॥౨౯ ॥

॥ చతుఃస్లోకీ  ॥

కాన్తస్తే  పుతుషోత్తమః ఫణిపతిః శయ్యాఽసనం వాహనం
వేదాత్మా విహగేశ్వరో యవనికా మాయా జగన్మోహినీ ।
బ్రహ్మేశాదిసురవ్రజః   సదయితః త్వద్దాసదాసీగణః
శ్రీరిత్యేవ  చ నామ తే భగవతి !బ్రూమః  కథం త్వాం వయమ్ ॥ ౧ ॥
యస్యాస్తే మహిమానమాత్మన ఇవ త్వద్వల్లభోఽపి  ప్రభుః
నాలం మాతుమియత్తయా నిరవధిం నిత్యానుకూలం స్వతః ।
తాం త్వాం దాస ఇతి ప్రపన్న  ఇతి చ స్తోష్యామ్యహం నిర్భయః
లోకైకేశ్వరి  !లోకనాథదయితే !దాన్తే దయాం తే విదన్ ॥౨ ॥
ఈషత్ త్వత్కరుణానిరీక్షణసుధాసన్ధుక్షణాద్రక్ష్యతే 
నష్టం  ప్రాక్  తదలాభతస్త్రిభువనం  సమ్ప్రత్యనన్తోదయమ్ ।
శ్రేయో  న హ్యరవిన్దలోచనమనఃకాన్తాప్రసాదాదృతే 
సంసృత్యక్షరవైష్ణవాధ్వసు   నృణాం సమ్భావ్యతే కర్హిచిత్  ॥ ౩ ॥

శాన్తానన్తమహావిభూతి  పరమం యద్ బ్రహ్మ  రూపం హరేః
మూర్తం బ్రహ్మ  తతోఽపి తత్ప్రియతరం రూపం యదత్యద్భుతమ్ ।
యాన్యన్యాని యథాసుఖం విహరతో రూపాణి సర్వాణి తా -

న్యాహుః స్వైరనరూపరూపవిభవైర్గాఢోపగూఢాని    తే ॥ ౪ ॥

॥ నన్దనన్దన   శ్రీకృష్ణాష్టకమ్    ॥

భజే వ్రజైకమండనం   సమస్తపాపఖణ్డనం
స్వభక్తచిత్తరంజనం  సదైవ  నన్దనన్దనమ్   ।
సుపిచ్ఛగుచ్ఛ-మస్తకం సునాదవేణుహస్తకం
అనంగరంగసాగరం నమామి కృష్ణ -నాగరమ్ ॥ ౧ ॥
మనోజ-గర్వమోచనం విశాల-లోల-లోచనం
విధూతగోపశోచనం నమామి పద్మలోచనమ్ ।
కరారవిన్దభూవరం  స్మితావలోకసున్దరం
మహేన్ద్రమానదారణం  నమామి కృష్ణవారణమ్  ॥౨ ॥
కదమ్బసూనకుణ్డలం  సచారుగణ్డమణ్డలం 
వ్రజాఙ్గనైకవల్లభం     నమామి కృష్ణ -దుర్లభమ్  ।
యశోదయా సమోదయా సగోపయా సనన్దయా
యుతం సుఖైకదాయకం  నమామి గోపనాయకమ్ ॥ ౩ ॥
సదైవ  పాదపంకజం మదీయమానసే నిజం
దధానముత్తమాలకం నమామి నన్దబాలకమ్  ।
సమస్తదోష-శోషణం సమస్తలోకపోషణం
సమస్తగోప-మానసం నమామి కృష్ణలాలసమ్  ॥ ౪ ॥
భువో భరావతారకం భవాబ్ధికర్ణధారకం 
యశోమతీ-కిశూ-రకం నమామి దుగ్ధచోరకమ్  ।
దృగన్తకాన్తభంగినం సదాసదాలసంగినం
దినేదినే నవం నవం నమామి నన్దసమ్భవమ్  ॥ ౫ ॥
గుణాకరం సుఖాకరం కృపాకరం కృపావరం
సురద్విష-న్నికన్దనం  నమామి గోపనన్దనమ్  ।

నవీనగోపనాగరం నవీనకేలి-లమ్పటం
నమామి మేఘసున్దరం  తడిత్ప్రభాలసత్పటమ్ ॥౬ ॥
సమస్తగోపనన్దనం  హృదమ్బుజైకమోహనం
నమామి కుంజమధ్యగం ప్రసన్నభానుశోభనమ్  ।
నికామ-కామదాయకం దృగన్తచారు-సాయకం
రసాలవేణు-గాయకం నమామి కుంజనాయకమ్ ॥ ౭ ॥
విదగ్ధ -గోపికా-మనో-మనోజ్ఞతల్ప -శాయినం
నమామి కుంజకాననే ప్రవృద్ధ  -వహ్ని-పాయినమ్ ।
యదా తదా యథా తథా తథైవ  కృష్ణసత్కథా
మయా సదైవ  గీయతాం తథా కృపా విధీయతామ్ ।
ప్రమాణికాష్టకద్వయం   జపత్యధీత్య యః పుమాన్
భవేత్ స నన్దనన్దనే   భవే భవే సుభక్తిమాన్ ॥౮ ॥

॥ గజేన్ద్ర  మోక్షమ్ ॥

గ్రాహగ్రస్తే    గజేన్ద్రే  రువతి సరభసం తార్క్ష్య  మారుహ్య ధావన్
వ్యాఘూర్ణన్  మాల్యభూషా వసన పరికరో మేఘ గమ్భీర ఘోషః ।
ఆబిభ్రాణో  రథాఙ్గం  శరమసి మభయం శఙ్ఖ చాపౌ సఖేటౌ
హస్తైః  కౌమోదకీ మప్యవతు హరిరసా వంహసాం సంహతేర్నః ॥
నక్రాక్రాన్తే    కరీన్ద్రే  ముకుళిత నయనేమూలమూలేతిఖిన్నే
నాహం నాహం నచాహం న చ భవతి పునస్తాదృశో మాదృశేషు
ఇత్యేవం త్యక్తహస్తే  సపది సురగణే భావ శూన్యే సమస్తే
మూలం యత్ప్రాదురాసీత్ స దిశతు భగవాన్ మఙ్గళం  సన్తతం నః ॥

॥ శ్లోకత్రయమ్   ॥

ప్రాతః  స్మరామి భవభీతి మహార్తి శాన్త్యై
నారాయణం గరుడ వాహన మఞ్జనాభమ్  ।

గ్రాహాభి  భూత మదవారణ ముక్తి హేతుం
చక్రాయుధం  తరుణ వారిజ పత్రనేత్రమ్   ॥
ప్రాతర్నమామి  మనసా వచసా చమూర్ధ్నా
పాదారవిన్ద యుగళం పరమస్య పుంసః ।
నారాయణస్య నరకార్ణవ  తారణస్య
పారాయణ ప్రవణ  విప్ర పరాయణస్య ॥
ప్రాతర్భజామి  భజతా మభయం కరం తం
ప్రాక్  సర్వ జన్మ కృత పాప భయాపనుత్యై  ।
యోగ్రాహవక్త్ర  పతితాన్ఘ్రి  గజేన్ద్ర  ఘోర
శోక ప్రణాశన  కరో ధృత శఙ్ఖ చక్రః  ॥
శ్లోకత్రయమిదం   పుణ్యం ప్రాతరుత్థాయ   యః పఠేత్
లోకత్రయ  గురుస్తస్మై  దధ్యాదాత్మపదం హరిః ॥
సర్వం శ్రీ కృష్ణార్పణమస్తు
From Sri T. R. Chari’s Stotra site at

